
虞美人

作者：王安石　北宋

本作品收錄於《王臨川集/卷037》

虞美人，態濃意遠淑且真，

同輦隨君侍君側，六宮粉黛無顏色。

楚歌四面起，形勢返蒼黃。

夜聞馬嘶曉無跡，蛾眉蕭颯如秋霜。

漢家離宮三十六，緩歌慢舞凝絲竹。

人間舉眼盡堪悲，獨在陰崖結茅屋。

美人為黃土，草木皆含愁。

紅房紫莟處處有，聽曲低昂如有求。

青天漫漫覆長路，今人犁田昔人墓。

虞兮虞兮奈若何，不見玉顏空死處。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

